
 

Sujet: Vitaparcours a de Hauptschtroos 

In Oberwil Du glaubsch es nid, 
wird d`Hauptstroos umbaut es isch dr Hit, 

wenn ich so dur  s`Dorf lauf mues i fascht hüüle, 
das also mache sie mit unserne Stüüre. 

Au s`Seiler Baugschäft mues sich z Nacht dra halte, 
und an de Bauschtelle s Liecht yschalte, 
Bi unsere Gmeini do sage mir nichter, 

findsch bis hit no käini Liechter. 

E Oberwiler lauft ganz verschteert ume, 
ganz ohni Orientierig, das isch‘s Dumme, 

Äin isch grad us em Schwane koo, 
e andere lauft ihm hindenoo, 

bim rote Teppig vom Viva gseht är rot, 
holt bim Müllerbegg no si täglig Brot, 

unter Ysatz vo sim ganze Läbe, 
sot är jetzt sini Sache träge, 

D‘ Hauptschtroos überquere, no schnäll uf d Bangg, 
nur e so blibsch rangg und schlangg, 

Denn luegt är in Grabe und het dert unde, 
Im Adrian Balmer sy Finanzloch gfunde. 

De Lädeli  gohts schlächt es isch nid zum lache, 
über die Bauschtell wo so e Krach tuet mache, 

Am Schluss wenn keini Lüt me chöme, chunsch drus? 
Isch d`Hauptstroos fertig, aber d Lädeli konkurs. 

Bim Schläpfer duet d`Frau Meier e neus Parfum probiere, 
s Neuschte vom Gucci duet si an ihre Arm trappiere, 
Do säit sie zur Bedienig als ob sie si möcht belehre, 

Sie das Parfum schmeggt als ob me d`Stroos wurd teere. 

Bi dr Raiffisebank isch e Bankräuber uf dr Gedanke cho, 
är überfallt jetzt die Bank und macht sich mit em Gäld dervo, 

uf dr ander Sitte bim Coop han i s nur no ghört schalle, 
är isch uf dr Flucht in d`Gruebe vo dr Hauptstroos gfalle. 

E halbs Johr Baustell uf dr Stroos in Oberwil, 
jetzt magi den nüm, es wird mir zviel, 
Staub,Dräck und Lärm dr ganzi Daag, 

los mr zue was ich dir jetzt sag, 
am Umzug isch wieder alles guet und bunt, 

für das bruche mir au kei guete Grund, 
mir fahre mit unserem Strohwage öbbe zwei Schtund, 

und mache Fasnacht egal was no alles chunt. 

